
Конференција за хигиенско инженерство и дизајн 
 
 Денес, во организација на АгБиз Програмата на УСАИД и Kонсалтинг и тренинг 
центар Клуч, се одржа Конференција за хигиенско инженерство и дизајн 2012 – 
Македонија на која главни теми беа: Барањата на хигиенскиот инженеринг и дизајн за 
објекти, машини и опрема, како и легислативата, стандардите и кодексите на 
Европската Унија (ЕУ) во однос на хигиенското инженерство и дизајн.  

На конференцијата присуствуваа производители и преработувачи на свежо 
овошје и зеленчук, претставници од Владини институции како што се: Министерството 
за земјоделство, шумарство и водостопанство, Министерството за економија, 
Министерството за здравство и други релевантни Владини агенции и тела. Свои 
презентации од областа на хигиенското инженерство, безбедноста на храна и 
прехранбените технологии имаа г. Хубертус Лелиевелд од Холандија – еден од 
основачите на European Engineering and Design Group (EHEDG), проф. д-р Владимир 
Какуринов, Претседател на Македонската регионална секција на EHEDG, г. Абдулезел 
Догани, Заменик директор на Агенцијата за храна и ветеринарство и г. Румен Стаменов, 
Директор на Државниот инспекторат за земјоделство.  

„Европското законодавство со низа Директиви пропишува дека ракувањето, 
подготовката, преработката и пакувањето на храната треба да се вршат на хигиенски 
начин, со хигиенски дизајнирани машини и опрема и во хигиенски дизајнирани 
простории. Иако Република Македонија го применува Законот за безбедност на храна 
од 2007 година, а во 2009 година ја транспонираше Машинската Директива на ЕУ, до 

денес сé уште нема подзаконски акти со кои јасно ќе се регулираат кодексите за 
хигиенско инженерство и дизајн. Овој недостаток може директно да влијае врз 
производителите на прехранбени производи и врз спроведувањето на постоечката 
легислатива за хигенско инженерство и дизајн“, вели проф. д-р Владимир Какуринов.  

 Целта на оваа конференција е сите засегнати страни, потпомогнати од домашни 
и странски експерти од оваа област, на заедничка маса да разговараат за постоечките 
објекти, машини и опрема, потоа за потребите и можностите на производителите и 
преработувачите на овошје и зеленчук, но и за постоечките закони и контролни 
институции во областа на хигиенското инженерство и дизајн и нивниот опсег на работа 
во Република Македонија, како и нивното приближување кон законодавството на ЕУ и 
постоечките светски стандарди за хигиенско инженерство и дизајн.    

УСАИД, преку АгБиз Прогарамата, го поддржува економскиот раст на Македонија 
преку активности кои ја подобруваат конкурентноста на македонскиот агробизнис.  
Целта е да се зголемат приходите за сите учесници во селектираните синџири на 
вредности преку зголемување на извозот и продуктивноста и подобрување на бизнис 
климата во земјоделството.   

